ՀԻՄՆԱՎՈՐՈՒՄ
«ՍՏՈՐԵՐԿՐՅԱ ՋՐԱՅԻՆ ՄԱՐՄԻՆՆԵՐԻ ՈՐԱԿԻ ՆՈՐՄԵՐԸ ՍԱՀՄԱՆԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ 
ՆԱԽԱԳԾԻ ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշտությունը
«Ստորերկրյա ջրային մարմինների որակի նորմերը սահմանելու մասին» Կառավարության որոշման նախագծի (այսուհետ՝ Նախագիծ) մշակման հիմք է հանդիսացել Հայաստանի Հանրապետության ջրային օրենսգրքի 70.1-ին հոդվածի 2-րդ մասը և Հայաստանի Հանրապետության վարչապետի 2022 թվականի սեպտեմբերի 26-ի N 1099-Ա որոշման 1-ին հավելվածի 7-րդ կետը, և պայմանավորված է ստորերկրյա ջրային մարմինների ջրի որակի գնահատման գործընթացը ԵՄ Ջրային շրջանակային դիրեկտիվի 2000/60/ԵՀ, Եվրոպական Խորհրդի 1998 թվականի նոյեմբերի 3-ի 98/83/ԵՀ դիրեկտիվի, վերջինիս վերաձևակերպված «Մարդու կողմից սպառման համար նախատեսված ջրի որակի մասին» 2020/2184/ԵՀդիրեկտիվի, «Ստորերկրյա ջրերն աղտոտումից և վատթարացումից պաշտպանելու մասին» ԵՄ 2006/118/ԵՀ դիրեկտիվի պահանջներին համապատասխանեցնելու անհրաժեշտությամբ: 
ԵՄ ջրային շրջանակային դիրեկտիվը սահմանում է ընդհանուր դրույթներ և պահանջներ ստորերկրյա ջրային ռեսուրսների գնահատման, մոնիթորինգի և պահպանության վերաբերյալ։ Մասնավորապես՝ Դիրեկտիվի 8-րդ Հոդվածը պահանջում է ջրային մարմնի կարգավիճակի մոնիթորինգի իրականացում (ինչը ամրագրված է նաև ԵՄ-ՀՀ Համապարփակ և ընդլայնված գործընկերության համաձայնագրի (ՀԳՀՄ) Ճանապարհային քարտեզի 99.4 միջոցառմամբ)։ Ինչի համար, ստորերկրյա ջրային ռեսուրների մոնիթորինգի համապատասխան տվյալների առկայության դեպքում պետք է գնահատել ստորերկրյա ջրային մարմինների կարգավիճակը, իսկ տվյալների բացակայության դեպքում՝ իրականացնել մոնիթորինգ և, տվյալների հավաքագրումից հետո, գնահատել կարգավիճակը։ 
Ջրի շրջանակային դիրեկտիվի 2-րդ Հոդվածի 19-րդ և 20-րդ կետերով տրված են ստորերկրյա ջրային մարմնի կարգավիճակի և լավ կարգավիճակի սահմանումները՝ հիմնվելով ստրերկրյա ջրային մարմնի քիմիական և քանակական կարգավիճակների վրա, և որոշիչը լինում է վատագույն կարգավիճակը։ 
Ջրի շրջանակային դիրեկտիվի Հավելված V-ի 2-րդ բաժինը սահմանում է ստորերկրյա ջրային մարմինների կարգավիճակի գնահատման չափանիշները, իսկ աղտոտվածության գնահատմանն ուղղված ավելի մանրամասն դրույթներ պարունակում է «Ստորերկրյա ջրերն աղտոտումից և վատթարացումից պաշտպանելու մասին» ԵՄ 2006/118/ԵՀ դիրեկտիվը։ Վերջինս սահմանում է քիմիական ցուցանիշների նվազագույն ցանկը և կարգավիճակի գնահատման ընթացակարգերը, որոնք էլ հիմք են հանդիսացել սույն Նախագծի մշակման համար։ Հարկ է նշել նաև, որ Նախագծում հաշվի են առնված նաև «Մարդու կողմից սպառման համար նախատեսված ջրի որակի մասին» 2020/2184/ԵՀ դիրեկտիվի ստորերկրյա ջրային ռեսուրսների որակի գնահատմանը վերաբերելի չափանիշները և դրույթները, որոնք սերտորեն կապված են ԵՄ ջրային շրջանակային դիրեկտիվի հետ։ 
Հիմք ընդունելով վերոգրյալը Նախագծով սահմանվում են ստորերկրյա ջրային մարմինների որակի նորմերը՝ ըստ քիմիական և քանակական ցուցանիշների, որոնք հիմք են հանդիսանում ստորերկրյա ջրային մարմնի լավ և վատ կարգավիճակների գնահատման համար։
Մինչ օրս սահմանված չէին ստորերկրյա ջրային մարմինների որակի նորմերը և գնահատումը կատարվել է միայն ջրօգտագործման տեսանկյունից՝ հաշվի չառնելով ստորերկրյա ջրային մարմինների պահպանության հարցերը։ Ջրավազանային կառավարման պլանների մշակման ժամանակ ստորերկրյա ջրային մարմինների կարգավիճակի, ջրային մարմինների վրա ճնշում-ազդեցությունների գնահատումը, ռիսկային ջրային մարմինների տարանջատումը կատարվել է հիմնվելով միայն ջրի քանակական տվյալների բնութագրման վրա։ Ընդհանուր առմամբ, նորմերի բացակայության, ինչպես նաև ՀՀ-ի ամբողջ տարածքում ստորերկրյա ջրերի սահմանափակ դիտարկումների պատճառով, արդեն իսկ մշակված ջրավազանային կառավարման պլաններում տարանջատվել են սահմանափակ թվով ռիսկային ջրային մարմիններ և, հետևաբար նաև, չեն սահմանվել ավելի լավ կարգավիճակին հասնելու համար միջոցառումներ։ Ստորերկրյա ջրերին ուղղված միջոցառումներն էլ հիմնականում վերաբերվել են մոնիթորինգի ցանցի բարելավմանը։
Ստորերկրյա ջրերի որակի նորմերի ընդունումից հետո հնարավոր կլինի գնահատել ջրային մարմինների կարգավիճակը՝ ջրի որակի և քանակի դիտարկումների հիման վրա, ջրավազանային կառավարման պլանների մշակման ժամանակ բացահայտել ռիսկային ջրային մարմինները և սահմանել դրանց բարելավմանն ուղղված միջոցառումներ։
Օրինակ՝ շատ ստորերկրյա ջրային մարմիններում ամոնիում իոնի կոնցենտրացիայի բարձր լինելու պատճառով ջրային մարմնի կարգավիճակը կարող է դասվել վատ դասի, ուստի որպես միջոցառում պետք  կլինի սահմանել ջրապահպան գոտիների խիստ պահպանություն, սնման ավազանում գյուղատնտեսական և կոմունալ-կենցաղային կեղտաջրերի հոսքի նվազեցում և այլն։ Նորմերի առկայությունը հնարավորություն կտա նաև խուսափել ավելորդ միջոցառումների իրականացումից։ Օրինակ՝ եթե ուսումնասիրությունները ցույց կտան, որ որևէ ցուցանիշի բարձր կոնցենտրացիա պայմանավորված չէ մարդկային գործոնով, այլ հետևանք է բնական հիդրոերկրաբանական պայմանների, ապա այն կարգավիճակի գնահատման մեջ չի արտացոլվի  և տվյալ ցուցանիշի հետ կապված որևէ բարելավման միջոցառում չի նախատեսվի ջրավազանային կառավարման պլաններում (սույն դրույթը սահմանված է 2006/118/ԵՀ դիրեկտիվի 10-րդ ենթակետով)։ 
2.Առաջարկվող կարգավորման բնույթը
Նախագծով սահմանվում են ստորերկրյա ջրային մարմինների որակի նորմերը՝ ըստ քիմիական և քանակական ցուցանիշների, որոնք հիմք են հանդիսանում ստորերկրյա ջրային մարմինների լավ և վատ կարգավիճակները գնահատելու համար։
Հիմնվելով քիմիական ցուցանիշի կոնցենտրացիայի արժեքի վրա՝ ստորերկրյա ջրային մարմինների կարգավիճակը գնահատվում է լավ, եթե ջրի որակի քիմիական ցուցանիշները գնահատվել են լավ, և ստորերկրյա ջրային մարմնի կարգավիճակը գնահատվում է վատ, եթե ջրի որակի քիմիական ցուցանիշներից որևէ մեկը գնահատվել է վատ։ 
Հիմնվելով ջրավազանային կառավարման պլաններով սահմանված ջրային մարմինների օգտագործելի ծավալի վրա՝ ստորերկրյա ջրային մարմնի կարգավիճակը գնահատվում է լավ, եթե միջին տարեկան ջրառի ծավալը (մլն.մ3/տարի) չի գերազանցում ջրային մարմնի օգտագործելի ծավալի 95 տոկոսը, և ստորերկրյա ջրային մարմնի կարգավիճակը գնահատվում է վատ, եթե միջին տարեկան ջրառի ծավալը (մլն.մ3/տարի) գերազանցում է ջրային մարմնի օգտագործելի ծավալի 95 տոկոսը։
3.Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է շրջակա միջավայրի նախարարության կողմից:
4. Ակնկալվող արդյունքը
Նախագծի ընդունումը պատշաճ կապահովի Ջրային օրենսգրքի կիրարկումը և կնպաստի ՀՀ-ԵՄ ՀԸԳՀ կիրարկման ճանապարհային քարտեզի 99.1-ին և 99.4-րդ կետերով նախատեսված միջոցառումնների պատշաճ իրականացմանը, ԵՄ Ջրային շրջանակային  2000/60/ԵՀ,  «Ստորերկրյա ջրերն աղտոտումից և վատթարացումից պաշտպանելու մասին» ԵՄ 2006/118/ԵՀ դիրեկտիվների մոտարկմանը, ինչպես նաև Եվրոպական Խորհրդի 1998 թվականի նոյեմբերի 3-ի 98/83/ԵՀ և 2020/2184/ԵՀ մարդու կողմից սպառման համար նախատեսված ջրի որակի մասին կանոնակարգերի դրույթներին համապատասխան կիրականացվի ստորերկրյա ջրային մարմինների կարգավիճակի գնահատում, ինչն էլ հնարավորություն կտա մշակել հասցեական միջոցառումներ՝ ստորերկրյա ջրային մարմինների վատ կարգավիճակի բարելավման ուղղությամբ:
5. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
Նախագծի ընդունման կապակցությամբ պետական բյուջեում ծախսերի և եկամուտների ավելացում կամ նվազում չի ակնկալվում:
6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Կառավարության որոշման նախագիծը ռազմավարական փաստաթղթերից չի բխում։
7. Կապը ԵՄ դիրեկտիվների հետ 
ՀՀ ջրային օրենսդրության մոտարկումը ԵՄ դիրեկտիվների, մասնավորապես՝ Ջրի շրջանակային դիրեկտիվի պահանջներին սկսվել է դեռևս 2000 ական թվականներից, արդյունքում 2002 թվականին ընդունվել է Ջրային օրենսգիրք, որի հիմքում դրված է ջրային ռեսուրսների ապակենտրոնացված կառավարումը՝ ջրավազանային կառավարման պլանների միջոցով։ Նշեմ, որ թեպետ ԵՄ մոտարկման գործընթացը սկսվել է 2000-ական թվականներից, սակայն այդ գործընթացը շարունակական է և իրականացվում է աստիճանաբար՝ ելնելով երկրի կարողություններից և հզորություններից։
ԵՄ Համաձայնագրի Ճանապարհային քարտեզով նախատեսված է «Ջրային քաղաքականության ոլորտում Համայնքի գործողությունների շրջանակը սահմանող՝ Եվրոպական խորհրդարանի և Խորհրդի 2000 թվականի հոկտեմբերի 23-ի 2000/60/ԵՀ հրահանգի» դրույթների կիրարկում՝ ՀՀ օրենսդրության մեջ համապատասխան փոփոխությունների կամ նոր իրավական ակտերի ընդունման միջոցով։
2022 թվականի Ջրային օրենսդրության փոփոխությունները ներառում են ընդգրկուն փոփոխություններ, որոնք միտված էին ԵՄ դիրեկտիվների մոտարկմանը և Համապարփակ և ընդլայնված գործընկերության համաձայնագրի (ՀԳՀՄ) կիրարկման ճանապարհային քարտեզի կետերի ուղղակի կատարմանը կամ դրանց պատշաճ կատարման աջակցմանը։  Հարկ է նշել նաև, որ  ԵՄ դիրեկտիվների Հրահանգի ոչ բոլոր հոդվածներն են ներկայացված ճանապարհային քարտեզի միջոցառումների ցանկում, այսինքն ԵՄ դիրեկտիվների մոտարկումը ենթադրում է մի շարք այլ միջոցառումների իրականացում, որոնք ներկայացված չեն Ճանապարհային քարտեզում։
2022  թվականի  հուլիսի 7-ին ընդունված «Հայաստանի Հանրապետության ջրային օրենսգրքում լրացումներ և փոփոխություններ կատարելու մասին» ՀՕ-316-Ն օրենքը (այսուհետ՝ Օրենք), նպատակ ունի իրականացնելու 2017թ. նոյեմբերի 24-ին ստորագրված և Հայաստանի Հանրապետության Ազգային ժողովի կողմից 2018թ. ապրիլի 11-ին վավերացված Հայաստանի Հանրապետության և Եվրոպական միության և Ատոմային էներգիայի եվրոպական համայնքի ու դրանց անդամ պետությունների միջև կնքված Համապարփակ և ընդլայնված գործընկերության համաձայնագրի (ՀԳՀՄ) կիրարկման նպատակով հաստատված ճանապարհային քարտեզը, որը ներառում է ջրային քաղաքականության ոլորտում Համայնքի գործողությունների շրջանակը սահմանող Եվրոպական խորհրդարանի և Խորհրդի 2000 թվականի հոկտեմբերի 23-ի 2000/60/EC Ջրի շրջանակային դիրեկտիվի, Եվրոպական խորհրդարանի և Խորհրդի 2007թ. հոկտեմբերի 23-ի 2007/60/ԵՀ հեղեղումների ռիսկերի գնահատման և կառավարման մասին դիրեկտիվի, Խորհրդի 1991թ. մայիսի 21-ի 91/271/ԵՏՀ քաղաքային կեղտաջրերի մաքրման մասին դիրեկտիվի, Խորհրդի 2998 թվականի նոյեմբերի 3-ի 98/83/ԵՀ մարդու կողմից սպառման համար նախատեսված ջրի որակի մասին կանոնակարգի, Խորհրդի 1991 թվականի դեկտեմբերի 12-ի 91/676/ԵՏՀ գյուղատնտեսական աղբյուրներից արտանետվող նիտրատների հետևանքով առաջացող աղտոտման դեմ ջրերի պաշտպանության վերաբերյալ դիրեկտիվի  դրույթների մոտարկումը:
Վերոնշյալ օրենքով՝ 
- սահմանվել են նոր հասկացություններ, մասնավորապես՝ մակերևութային ջրային մարմին, ստորերկրյա ջրային մարմին, խիստ փոփոխված ջրային մարմին, կլիմայի փոփոխության նկատմամբ ջրային ռեսուրսների խոցելիություն և հարմարվողականություն և այլ հասկացություններ.
- ամրագրվել է մակերևութային ջրերի որակի հինգ կարգավիճակներ`  կախված ջրային մարմնի ֆիզիկաքիմիական, հիդրոմորֆոլոգիական և կենսաբանական բնութագրիչներից.
- տարանջատվել են ստորերկրյա ջրային մարմինների լավ և վատ քիմիական կարգավիճակ.
- ամրագրվել է իրավական հիմք ստորերկրյա ջրային մարմինների որակի նորմերի սահմանման. 
-  նախատեսվել է ունենալ հեղեղումների վտանգների և հեղեղումների առաջացման ռիսկերի քարտեզներ. 
-  ամրագրվել է իրավական հիմք ջրային ռեսուրսների նիտրատներով խոցելի տարածքների հայտնաբերման չափորոշիչները և գյուղատնտեսական գործունեության հետևանքով ջրային ռեսուրսների՝ նիտրատներով աղտոտման նվազմանն ու կանխարգելմանն ուղղված միջոցառումների հաստատման համար.
- ամրագրվել է ջրամատակարարման և ջրահեռացման հավասար հասանելիություն ապահովելու սկզբունքը, որը կապահովի հավասար հասանելիություն անձանց, այդ թվում այդ ծառայությունների հավասար հասանելիության ապահովման տեսանկյունից խոցելի և մեկուսացված խմբերում ներառված անձանց համար:
Վերոնշյալ օրենքի իրավակիրարկման նպատակով՝
- Վերանայվել է ջրավազանային կառավարման պլանների բովանդակությունը (շրջակա միջավայրի նախարարի 27.01.2023թ. N26-Ն հրաման), վերջինս կնպաստի ԵՄ Ջրային դիրեկտիվի և ՀՀ-ԵՄ ՀԸԳՀ կիրարկման ճանապարհային քարտեզի 99-րդ կետի, մասնավորապես՝ 99.5-րդ կետի պատշաճ իրականացմանը։
Ինչպես գիտենք Ջրավազանային կառավարումն օգնում է վերահսկել ջրավազանի ջրի և այլ բնական ռեսուրսների/ջրաէկոհամակարգերի աղտոտումը` բացահայտելով ջրբաժանում առկա աղտոտվածության տարբեր տեսակները և դրանց տարածման եղանակները՝ առաջարկելով այդ աղտոտման աղբյուրները նվազեցնելու կամ վերացնելու ուղիներ: Իսկ ջրավազանային կառավարման պլանը բացահայտում է ջրային ռեսուրսներին սպառնացող խնդիրներն ու վտանգները և սահմանում դրանց լուծմանն ուղղված միջոցառումներ: Կառավարության 2022 թվականի դեկտեմբերի 8-ի N 1912-Ն և N1909-Ն որոշումներով հաստատվել են  Սևանի և Հրազդանի ջրավազանային կառավարման պլանները, իսկ Հյուսիսային, Հարավային և Արարատյան ջրավազանային կառավարման պլանները մշակման փուլում են։
- Սահմանվել են ՀՀ մակերևութային ջրային մարմինների կարգավիճակը և ջրի որակի նորմերն՝ ըստ ֆիզիկաքիմիական, հիդրոմորֆոլոգիական և հիդրոկենսաբանական տարրերի (Կառավարության 2023.06.29 N 1056-Ն որոշում), վերջինս կնպաստի ԵՄ Ջրային դիրեկտիվի և ՀՀ-ԵՄ ՀԸԳՀ կիրարկման ճանապարհային քարտեզի 99-րդ կետի, մասնավորապես՝ 99.4-րդ կետի պատշաճ իրականացմանը։
- Սահմանվել են հեղեղումների վտանգների և հեղեղումների առաջացման ռիսկերի քարտեզներին ներկայացվող պահանջները և բովանդակությունը (Կառավարության 25.07.2024թ. N1158-Ն որոշում), վերջինս կնպաստի Եվրոպական խորհրդարանի և Խորհրդի 2007 թվականի հոկտեմբերի 23-ի 2007/60/ԵՀ հեղեղումների ռիսկերի գնահատման և կառավարման մասին դիրեկտիվի դրույթների մոտարկմանը և ՀՀ-ԵՄ ՀԸԳՀ կիրարկման ճանապարհային քարտեզի 100-րդ կետով նախատեսված միջոցառումների պատշաճ իրականացմանը։
- Հաստատվել է ջրային ռեսուրսների նիտրատներով խոցելի տարածքների հայտնաբերման չափորոշիչները և գյուղատնտեսական գործունեության հետևանքով ջրային ռեսուրսների՝ նիտրատներով աղտոտման նվազմանն ու կանխարգելմանն ուղղված միջոցառումները (շրջակա միջավայրի նախարարի 18.06.2024թ. հրաման N219-Ն), ինչը նաև կնպաստի Եվրոպական խորհրդարանի և Խորհրդի 1991 թվականի դեկտեմբերի 12-ի 91/676/ԵՏՀ գյուղատնտեսական աղբյուրներից նիտրատով աղտոտումից ջրերի պաշտպանության մասին դիրեկտիվի դրույթների մոտարկմանը և ՀՀ-ԵՄ ՀԸԳՀ կիրարկման ճանապարհային քարտեզի 103-րդ կետով նախատեսված միջոցառումների պատշաճ իրականացմանը։
Կառավարության 2022 թվականի դեկտեմբերի 8-ի N 1912-Ն և N1909-Ն որոշումներով հաստատվել են  Սևանի և Հրազդանի ջրավազանային կառավարման պլանները, որոնցով  արդեն իսկ սահմանված են նիտրատների նկատմամբ խոցելի տարածքները։ Նշված տարածքները սահմանվելու են նաև մշակման փուլում գտնվող Հարավային, Արարատյան և Հյուսիսային  ջրավազանային կառավարման պլաններով։ 
Մակերևութային և ստորերկրյա ջրերում նիտրատների հայտանբերումը և նիտրատներով աղտոտված ջրային ռեսուրսների կամ դրանց հատվածների բացահայտումը, գնահատումը մաս է կազմում պետական մոնիթորինգի ծրագրի, և այդ աշխատանքները կրում են շարունակական բնույթ։ Վերոնշյալը ևս ջրավազանային կառավարման պլանավորման գործընթացը մեկ քայլով մոտարկել է ԵՄ դիրեկտիվների պահանջներին։
- Մշակվել  են ստորերկրյա ջրային մարմինների որակի նորմերը (ներկայացված Նախագիծ)՝ հաշվի առնելով ԵՄ Ջրային շրջանակային 2000/60/ԵՀ դիրեկտիվի, Եվրոպական Խորհրդի 1998 թվականի նոյեմբերի 3-ի 98/83/ԵՀ դիրեկտիվի՝ վերջինիս վերաձևակերպված «Մարդու կողմից սպառման համար նախատեսված ջրի որակի մասին» 2020/2184/ԵՀ դիրեկտիվի, «Ստորերկրյա ջրերն աղտոտումից և վատթարացումից պաշտպանելու մասին» ԵՄ 2006/118/ԵՀ դիրեկտիվի պահանջները, կնպաստի ՀՀ-ԵՄ ՀԸԳՀ կիրարկման ճանապարհային քարտեզի 99.1-ին և 99.4-րդ կետերով նախատեսված միջոցառումնների պատշաճ իրականացմանը։
Ստորերկրյա ջրերի որակի նորմերի ընդունումից հետո հնարավոր կլինի գնահատել ջրային մարմինների կարգավիճակը՝ ջրի որակի և քանակի դիտարկումների հիման վրա, ջրավազանային կառավարման պլանների մշակման ժամանակ բացահայտել ռիսկային ջրային մարմինները և սահմանել դրանց բարելավմանն ուղղված միջոցառումներ, այսինքն՝ ջրավազանային կառավարման պլանավորման գործընթացը ևս մեկ քայլով մոտարկել ԵՄ դիրեկտիվների պահանջներին։

